Монгол Улсын Их Хурлын Төсвийн байнгын хорооны 2012 оны 10 дугаар сарын 23-ны өдөр (Мягмар гариг)-ийн хуралдаан 14 цаг 35 минутад   Төрийн ордны “А” танхимд эхлэв. 
Байнгын хорооны дарга, Улсын Их Хурлын гишүүн Д.Даваасүрэн ирц, хэлэлцэх асуудлын дарааллыг танилцуулж, хуралдааныг даргалав.
Хуралдаанд ирвэл зохих 17 гишүүнээс 12  гишүүн ирж, 70,5  хувийн ирцтэй байв. 
Чөлөөтэй: С.Баярцогт, М.Зоригт
Өвчтэй:     Я.Санжмятав
Тасалсан:   Р.Амаржаргал, Б.Наранхүү

Нэг. Татварын мэргэшсэн зөвлөхийн үйл ажиллагааны тухай хуулийн төсөл /Хэлэлцэх эсэх/

Хэлэлцэж буй асуудалтай холбогдуулан Үндэсний татварын ерөнхий газрын Татварын удирдлага, хамтын ажиллагааны газрын улсын ахлах байцаагч Я.Пүрэв, Татварын итгэмжлэгдсэн нягтлан бодогч зөвлөхүүдийн “ТИНЗ” нийгэмлэгийн тэргүүн Я.Мишиглүндэн,   Сангийн яамны Орлогын хэлтсийн дарга Б.Доржсэмбэд, Татварын итгэмжлэгдсэн нягтлан бодогч зөвлөхүүдийн нийгэмлэгийн Удирдах зөвлөх гишүүн, Нийслэлийн татварын газрын хэлтсийн дарга Б.Ганболд, Татварын итгэмжлэгдсэн нягтлан бодлогч зөвлөхүүдийн нийгэмлэгийн Удирдах зөвлөх гишүүн Х.Тунгалагмаа, Татварын итгэмжлэгдсэн нягтлан бодогч зөвлөхүүдийн нийгэмлэгийн хуулийн зөвлөх Д.Шинэбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хуулийн төсөл санаачлагчийн илтгэлийг Улсын Их Хурлын гишүүн Ц.Даваасүрэн танилцуулав.

Танилцуулгатай холбогдуулан Улсын Их Хурлын гишүүн Ж.Эрдэнэбат, Д.Эрдэнэбат, Б.Гарамгайбаатар нарын асуусан асуултад Улсын Их Хурлын гишүүн Ц.Даваасүрэн, Ч.Улаан, ажлын хэсгээс Я.Мишиглүндэн нар хариулж, нэмэлт тайлбар хийв.

Улсын Их Хурлын гишүүн Д.Эрдэнэбат, Ж.Эрдэнэбат, Д.Ганхуяг нар санал хэлэв. 

Ц.Даваасүрэн: Хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан 

2

Бүгд 


12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Ж.Эрдэнэбат танилцуулахаар тогтов.

Хоёр. Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төсөл /Хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Улаан, Дэд сайд С.Пүрэв, Төрийн нарийн бичгийн дарга Б.Баттөр, мөн яамны  Төсвийн бодлогын газрын дарга Ж.Ганбат,  Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Орлогын хэлтсийн дарга Б.Доржсэмбэд, ахлах мэргэжилтэн С.Мөнгөнцэцэг, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхцэцэг, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хуулийн төсөл санаачлагчийн илтгэлийг Сангийн сайд Ч.Улаан танилцуулав.

Танилцуулгатай холбогдуулан Улсын Их Хурлын гишүүн Л.Эрдэнэчимэг, Ж.Эрдэнэбат, С.Ганбаатар нарын асуусан асуултад Улсын Их Хурлын гишүүн Ч.Улаан хариулж, тайлбар хийв.

Ц.Даваасүрэн: Хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

12

Татгалзсан 

0

Бүгд 


12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Л.Эрдэнэчимэг танилцуулахаар тогтов.

Хуралдаан 15 цаг 20 минутад өндөрлөв. 
Тэмдэглэлтэй танилцсан: 


ТӨСВИЙН
БАЙНГЫН 

ХОРООНЫ ДАРГА






Ц.ДАВААСҮРЭН

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ


ХӨТЛӨГЧ







Д.ЦЭНДСҮРЭН
МОНГОЛ УЛСЫН ИХ ХУРЛЫН ТӨСВИЙН БАЙНГЫН ХОРООНЫ

2012 ОНЫ 10 ДУГААР САРЫН 23-НЫ ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Даваасүрэн: Төсвийн байнгын хорооны 2012 оны 10 дугаар сарын 23-ны өдрийн  хуралдааныг эхэлье.

Хуралдаанд  Ганхуяг сайд, Батбаяр сайд,   Болор, Ганбаатар, Гантөмөр,  Сономпил, Улаан, Эрдэнбат, Эрдэнэчимэг гишүүд ирсэн, ирц хангалттай байна. 61 хувийн ирцтэй байна.  

Өнөөдрийн хуралдаанаар хэлэлцэх асуудлыг танилцуулъя.

Хоёр асуудал хэлэлцэнэ.

Нэгдүгээрт, Татварын мэргэшсэн зөвлөхийн үйл ажиллагааны тухай хуулийн төслийн хэлэлцэх эсэх, Хоёрдугаарт, Нэмэгдсэн өртгийн албан татвараас чөлөөлөх тухай хуульд өөрчлөлт оруцулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүдийн хэлэлцэх эсэх гэсэн ийм хоёр асуудал байна.

Хэлэлцэх асуудалтай  холбогдуулан саналтай гишүүд байна уу? 

Алга байна. Хэлэлцэх асуудалд оръё.
Нэг. Татварын мэргэшсэн зөвлөхийн үйл ажиллагааны тухай хуулийн төсөл /Хэлэлцэх эсэх/
Ажлын хэсэгт: ҮТЕГ-ын Татварын удирдлага, хамтын ажиллагааны газрын улсын ахлах байцаагч Я.Пүрэв, Татварын итгэмжлэгдсэн нягтлан бодогч зөвлөхүүдийн “ТИНЗ” нийгэмлэгийн тэргүүн Я.Мишиглүндэн,   Сангийн яамны Орлогын хэлтсийн дарга Б.Доржсэмбэд, Татварын итгэмжлэгдсэн нягтлан бодогч зөвлөхүүдийн нийгэмлэгийн Удирдах зөвлөх гишүүн, Нийслэлийн татварын газрын хэлтсийн дарга Б.Ганболд, Татварын итгэмжлэгдсэн нягтлан бодлогч зөвлөхүүдийн нийгэмлэгийн Удирдах зөвлөх гишүүн Х.Тунгалагмаа, Татварын итгэмжлэгдсэн нягтлан бодогч зөвлөхүүдийн нийгэмлэгийн хуулийн зөвлөх Д.Шинэбаатар нар оролцож байна.

Төслийн танилцуулгыг би танилцуулъя.

Монгол Улсын  татварын харилцаанд олон хууль тогтоолуудыг мөрдөж байгаа ч Татварын мэргэшсэн зөвлөхийн үйл ажиллагаанд баримтлах зарчим, эрх үүрэг, хариуцлага, татварын итгэмжлэгдсэн үйл ажиллагаа явуулах этгээдийн бүрэн эрх, үүрэг хариуцлагад хяналт тавихтай холбогдсон эрх зүйн зохицуулалт бүрэн байхгүй байгаа юм. Энэ чиглэлийн үйл ажиллагаа явуулж эхлээд хэдэн жил болж байгаа. Япон,  Солонгос зэрэг оронтой хамтарсан төсөл хэрэгжүүлээд, эдгээр орнуудад тогтсон энэ бүтэц, хуулийн төслийг Монгол орны нөхцөлд  тохируулж санаачилж оруулж ирсэн байгаа.

Татварын хуулийг хэрэгжүүлэгч нь татвар төлөгч, татварын алба, татварын хуульч, татварын итгэмжлэгдсэн нягтлан бодогч, татварын өмгөөлөгч, татвар хураагч, маргаан таслах зөвлөл, өр барагдуулагч, Шүүхийн шийдвэр гүйцэтгэгч гэсэн өргөн хүрээг хамардаг.  Өнөөдөр татварын үйл ажиллагаанд ямар дутагдал байдаг вэ гэхээр, компаниуд, татвар төлөгчид хууль эрх зүйн орчноо сайн мэддэггүй. Үүнийг нь далимдуулаад ямар нэг татварын үйл ажиллагаа явуулахаар заавал акт тавих гэсэн туйлширсан хандлагаар ажилладаг. Энэ нь нэг талаасаа татвар төлөгч өөрөө хууль эрх зүйн мэдлэг дутагдаж байгаатай холбоотой байдаг. Ийм учраас бусад орнуудад ямар тогтолцоог хэрэгжүүлж байна вэ гэвэл, компаниуд энэ итгэмжлэгдсэн нягтлан бодогч нарыг гэрээгээр ажиллуулна. Өөрөөр хэлбэл ийм зөвлөгөө өгөх компаниуд байна. Тэр зөвлөгөө өгөх компанид даатгачихна. Манай татварын тайланг гаргаж өгөөд, татвар дээр очиж хамгаалаад, тушаагаад өгөө гэж. Өөрөөр  хэлбэл ингэснээр хоёр тайлан гаргах гэдэг юм уу? татвараас зугатах үйл ажиллагаанууд цэгцлэгддэг. 

Татварын итгэмжлэгдсэн нягтлан өөрийнхөө эрхийг алдахгүйн тулд үнэн шударга гаргах ёстой. Энэ хуульд заасан байгаа. Хэрвээ татвар төлөгчтэй хуйвалдаад, хуурамч тайлан оруулж ирэх ийм зөрчил гаргасан байх юм бол эрхийг нь хураана.  Тэгэхээр иймэрхүү үйл ажиллагаа бусад улс оронд үр дүнгээ өгсөн байгаа. Герман, бидний шууд хамтарч ажиллаж байгаа орнууд бол Япон, Солонгос байгаа. Маш үр дүнтэй хэрэгжиж байгаа тогтолцоо. 

Татварын мэргэшсэн зөвлөхийн үйл ажиллагааны тухай хуулийн төсөлд дараах харилцааг бид нар хамруулна гэж тусгасан байгаа. Татварын мэргэшсэн зөвлөхийн үйл ажиллагаа, зарчим, байгууллага, шалгалт гэсэн. Мөн хоёр, Татварын мэргэшсэн зөвлөхийн үйл ажиллагаа эрхлэх этгээдүүдийн эрх үүрэг, хариуцлагыг энэ хуулиар тогтоож өгнө. Гуравт, Татварын итгэмжлэгдсэн нягтлан бодогч, татварын зөвлөхөд тавигдах шаардлага, эрх олгох, сургах, хүчингүй болгох, тангараг өргөх, ёс зүйн асуудал, эрх, үүргийг энэ хуулиар зохицуулж байгаа. Дөрөвт, итгэмжлэгдсэн үйл ажиллагаа эрхлэх этгээдэд тавигдах шаардлага, тусгай зөвшөөрөл олгох, хүчингүй болгох, хариуцлагын тогтолцоонуудыг бас энэ хуулийн хүрээнд хамруулсан байгаа. Үндсэндээ бид нар татвар төлөгчиддөө зөвлөхийн үйл ажиллагааг ашиглах, хууль эрх зүйн үндсийг бүрдүүлж өгөх гэж энэ хуулийн төслийг өргөсөн гэж ингэж хэлж болно.

Та бүхнийг уг хуулийн төслийг хэлэлцэн шийдвэрлэж өгөхийг хүсье. Хэлэлцэх эсэх асуудлаар.

Би ажлын хэсгийн гишүүдийг танилцуулсан. Хэлэлцэх байгаа асуудлаар асуулт асуух гишүүд байна уу? Д.Эрдэнэбат, Ж.Эрдэнэбат
Д.Эрдэнэбат: Ийм юмыг тодорхой болгомоор санагдаад байна.  Урд талын гишүүд өргөн барьсан юм байна. Одоо энэ чинь хууль эрх зүйн орчин өөрчлөгдөх гээд, татвартай холбоотой ч юм, нөгөө Байнгын хороон дээр Гаальтай холбоотой юмнууд, ингээд салбар, салбарын тус тусдаа хууль, тус тусдаа цалингийн сүлжээг нэмэх, хасах юмнууд их  орж ирж байна.  Энэ байдал давтагдаад байх нь зөв үү? буруу юу?

Бид түрүүн хэлсэн. Урд талын өргөсөн хуулиудаа Засгийн газар татаж аваад, бүгдийг нь үзчихээч. Тэгээд энэ дээрээ бидний тавьж байгаа бодлого, хөтөлбөртэй нийцэж байгаа үгүйг нь нэгтгэж нэг үзэхгүй бол  салбар болгоны эрх ашигтай холбоотой хууль, цалингийн сүлжээ ч гэдэг юм уу? ийм нэг дүрэм, журам орж ирээд байна. Энэ цаашдаа Монгол Улс энэ журмаар явах нь буруу юм биш үү гэж нэгдүгээрт.

Хоёрдугаарт, Татварын мэргэшсэн зөвлөх гэж  байгууллагад зориулсан хууль юм шиг харагдаад байна. Энэ нь татварын байгууллага тэртэй тэргүй өөрийнх нь олгосон эрх   хэмжээ, зөвлөх үүрэг нь байсаар байтал дахиад нэг ийм хянадаг ч юм уу? зөвлөдөг ч юм уу? ийм юм гаргаж ирээд, тэгээд энэ нь төрийн албаны ажилтай уялдаж өгөхгүй, татвар төлөгчдөд бас нэг нэмэлт шаардлага тавигдаад орж ирэх хэмжээнд явчих гээд байна. 

Өөрийн чинь ярьсан дээр ийм байгаа, зөвлөгөө өгөх шаардлагатай байна гээд. Энэ зөвлөгөө өгөх шаардлага нь дахиад бусад хуульд нийцээд гараад ирэхээрээ зөрчилдөөд явчих юм биш үү? дахиад нэг ийм зөвлөлдөх нэртэй бас нэг хяналтын байгууллага нэмэгдэх гээд байгаа юм биш үү? энд ямар хариулт өгөх вэ? 
Ц.Даваасүрэн: Төсөл санаачлагчдын хувьд  Бат-Эрдэнэ гишүүн бид хоёр энд байж байна. Энэ асуудлаар цаг алдалгүй шийдэх ийм шаардлага байна гэж үзэж байна. Энэ хуулийн асуудал, татвар төлөгч компаниудад туслалцаа үзүүлэх эрх зүйн харилцааг зохицуулах гэж байгаа юм. Тийм учраас зөвлөгөө өгөх Татварын ерөнхий газрын үүрэгтэй холбогдохгүй юм. Өөрөөр хэлбэл, би нэг компаний эзэн байлаа гэхэд, өөрөө нягтлангаараа тайлан гаргах шаардлагагүй. Энэ зөвлөгөө  өгөх компаниудаар манай тайланг гаргаад, тэгээд аваачаад татварт тушаа гэдэг л ийм гэрээг байгуулна. Үүнийг л эрх зүйн хувьд зохицуулж өгөх гэж байгаа. Энэ дээр Татварын ерөнхий газартай шууд хамааралтай, тэдний эрхтэй холилдсон зүйл байхгүй юм. Манай энэ  байгаа аж ахуйн нэгжүүд чинь ихэвчлэн ялангуяа ганц эзэнтэй жижиг, дунд үйлдвэр эрхэлж байгаа аж ахуйн нэгжүүд бол үнэхээр тайлангаа гаргах талд учир дутагдалтай байдаг юм байна. Ихэнх нь тийм байдаг. Том компаниудын хувьд үнэхээр чадвартай санхүүгийн аппараттай байдаг. Тэгэхээр ихэнх нь болж байгаа жижиг хэмжээний татвар төлөгч компаниудын хувьд энэ компаниудтай хөлсөө тохироод тэгээд татвартаа тайлангаа гаргаж өгөх ийм л харьцааг зохицуулж байгаа юм. 

Энэ талд  Сангийн сайд бас саналаа хэлэх үү. Улаан сайд энэ хууль дээр саналаа хэлэх үү. Яагаад гэвэл Засгийн газраас бас санал сонсоё  гэж байх шиг байна. Тийм учраас энэ хуулийн талд бас ямар бодолтой байна вэ гэдэг талаар салбар хариуцсан сайдын саналыг сонсоё.

Саяны татварын зөвлөгөө өгөх үйл ажиллагаан дээр нэмэлт тайлбар байвал та нараас хэлэх хүн байвал хэлээрэй.
Ч.Улаан: Энэ асуудлыг өмнөх Их Хурлын үед өргөн барьсан юм билээ. Тэр үед яамдаас, Засгийн газраас санал аваад дэмжигдээгүй ийм санал өгөгдсөн байна. Энэ асуудлаар бид  нар, манай Засгийн газар байр сууриа хараахан илэрхийлээгүй байгаа. Ер нь Засгийн газар дээр ярьж нарийвчлах нь зөв байхаа гэсэн хувьдаа би тийм бодолтой байгаа.
Ц.Даваасүрэн: Эрдэнэбат гишүүн
Ж.Эрдэнэбат: Миний хувьд энэ үнэхээр шаардлагатай, Монгол Улсад хэрэгцээтэй байгаа зүйлийн нэг. Үе, үеийн Засгийн газар, Их Хурал энэ Монгол Улсын хөгжлийн төлөө хууль эрх зүйн орчноо сайжруулахын төлөө л ажиллаж байгаа шүү дээ. Түүнээс биш унагаачихъя, хөгжлийг нь сааруулъя гэсэн юм байхгүй. Тийм учраас  өмнө хийж байсан юмнуудыг бүгдийг нь хянаж шалгаж үзээд байх ёстой гээд ингээд яриад байгаад харамсаж байна.

Энэ бол миний бодлоор бол аудитын дүгнэлт гэж гардаг. Үүнтэй давхардаагүй тохиолдолд яг нөгөө даатгал шиг сайн дурын үндсэн дээр явагдана гэж би ойлгож байна. Тийм учраас энэ бол өнөөдөр Монгол Улсын нягтлан бодох бүртгэлийн тогтолцоо, байгууллага, аж ахуйн нэгжүүдийн нягтлан бодох бүртгэлийн анхан шатны баримтын бүрдүүлэлт гэх мэтчилэн энэ зүйлүүд дээр маш чухал ач холбогдолтой. 

Тэгээд энэ дээр нэг асуулт байна. Энэ юу вэ гэхээр, жишээ нь Татварын итгэмжлэгдсэн нягтлан бодогч гэж ярьж байгаа.  Энэ нягтлан бодогч уг хууль дээр зааснаараа бол бакалавр зэрэгтэй хүн байна гэсэн ийм заалт байна. Миний бодлоор бол үүнийг мэргэшсэн нягтлан бодогч байх ёстой, зайлшгүй. Татварын итгэмжлэгдсэн нягтлан бодогч бол. Яагаад гэхээр, мэргэшсэн нягтлан бодогчийн институт бол бас нөгөө нягтлан бодогч нараа жил тутамд ч байдаг юм уу? хоёр жил тутамд сургалт хийгээд, мэдлэг, мэргэшлийг нь дээшлүүлээд яваад байдаг. Ингээд хэд хэдэн үе шатны дамжлагаар орж шалгалт өгснийхөө дараа нөгөө дахь маань жинхэлдэг. Тийм учраас үүнийг нэгдүгээрт тэгж өөрчилж болох уу? 

Хоёрдугаарт, 2-оос доошгүй жил ажилласан байх ёстой гэсэн ийм заалт байна. Би энэ 2 жил гэдэг хэтэрхий бага хугацаа биш үү гэж асуумаар байна.
Ц.Даваасүрэн: Тийм л дээ, мэргэжлийн туслалцааг компаниудад үзүүлэх гэж байгаа. Татвар төлөгчид тайлангаа гаргахад нь туслах гэж байгаа. Энэ үйл ажиллагаа явагдаж байгаа, одоо. Тэгэхдээ эрх зүйн хувьд үүнийг зохицуулах шаардлагатай байгаа учраас энэ хуулийн төслийг өргөн барьсан.

Мишиглүндэн  энэ дээр тодорхой хариулт өгчих дөө.
Я.Мишиглүндэн: Та бүхний манай энэ хуулийн төслийг хэлэлцэж байгаад баяртай байна.

Мэргэшсэн зөвлөхийн үйлчилгээ гэдэг маань Татварын ерөнхий хуульд ийм мэргэшсэн зөвлөхийн асуудлыг хуульчилж, түүгээр зохицуулагдана гээд заачихсан байгаа. Татварын мэргэшсэн зөвлөх маань татвар төлөгчийн хууль ёсны эрх ашгийг хамгаалах ёстой юм байгаа. Татварын байгууллага бол татвар төлөгчийн хууль ёсны эрх ашгийг хүндэтгэн үзэх,  ажлын зааг ялгаа нь ийм л юм. Тэгэхээр манайд далд эдийн засаг гээд зарим компаний тайлан тэнцэл зөв гардаггүй, хоёр, гурван баланстай байдаг гээд зөндөө юм ярьдаг шүү дээ. Үүнийг хаах нэг үзүүлэлт юу вэ гэхээр, татварын нягтлан бодогч нарыг бэлдээд, энэ бэлдсэнийхээ үндсэн дээр нөгөөх бизнесийн орчинд ажиллаж байгаа нягтлан бодох бүртгэл, татварын асуудлыг мэддэггүй ийм хүмүүс маань энэ мэргэшсэн зөвлөхийн үйлчилгээг аваад, ажлаа зөв явуулаад, энэ талаар санаа зовохгүй нэгдүгээрт явах ёстой.

Нөгөө талд, бидэнд дутагдаад байгаа юм юу вэ гэхээр, татвар төлөх нийгмийн сэтгэлгээг төлөвшүүлэх, иргэний татварын боловсролыг дээшлүүлэхтэй холбоотой асуудлыг  төрийн бус байгууллага гардаж хийх бодолтой энэ асуудлыг ярьж байгаа юм.  Энэ асуудал дээр үнэнийг хэлэхэд манай төрийн байгууллагаас хүч боломж хүрэлцэхгүй байгаа. Тийм учраас үүнийг Төрийн байгууллага орлоод хийх бүрэн боломжтой. Татварын мэргэшсэн зөвлөх юу вэ гэхээр, татвар төлөгчийн хууль ёсны эрх ашгийг хамгаалж, тэднийг төлөөлж, төрийн байгууллагатай, хууль эрх зүйн байгууллагатай, дээр нь харилцагч байгууллагатай нь, хаана шаардлагатай байна вэ? түүнийг төлөөлөх  шаардлага тэнд үйлчилгээ үзүүлж байх ёстой. 
Ц.Даваасүрэн: Мэргэшсэн нягтлан бодогч 2 жил байх гэдэг дээр товчхон хариулт өгчих.
Я.Мишиглүндэн: Түүний хувьд  тусгай сургалт хийгээд явуулж байгаа учраас зөвлөгөө өгөх чадвартай хүмүүсийг, сүүлийн үед бэлтгэгдэж байгаа нягтлан бодогч нар Нягтлан бодох бүртгэлийн олон улсын стандарт, санхүүгийн тайлангийн олон улсын стандартыг маш сайн судалж, боловсруулсан хүмүүс гарч ирж байгаа. Ер нь дадлагын хувьд гологдохгүйгээр болж байгаа гэж ингэж үзэж байгаа.
Ц.Даваасүрэн: 2 жил гэдэг дээр.
Я.Мишиглүндэн: 2 жил болоход нягтлан бодогч хүн бол энэ талд тодорхой хэмжээний дадлага сайн болсон байх ёстой ийм хугацаа. Дээр нь бид өөрсдөө сургаад.
Ц.Даваасүрэн: Ерөнхийдөө татвар төлөгч компаниудад зөвлөгөө өгөх, татварыг өмнөөс нь гаргаж өгөх энэ  компанийг л хууль эрх зүйн хувьд зохицуулж өгч байна гэсэн үг.
Б.Гарамгайбаатар:  Татвар ярьж байгаа учраас би нэг юм асууя. Хамгийн гол нь аж ахуйн нэгжүүдэд татвараа төлөх, татвараа баланс гаргахад дэмжлэг, туслалцаа үзүүлнэ гэж ярьж байна шүү дээ. Тэгэхээр манайх би хэрвээ андуураагүй бол 1990 онд олон улсын нягтлан бодох бүртгэл мөрддөг болсон, Сангийн яамнаас тэгж гаргаж байсан. Олон улсын нягтлан бодох бүртгэлээр аж ахуйн нэгжүүд тайлан балансаа гаргадаг бол тэр аккурэль суурьтай гаргах ёстой гэж би ингэж  ойлгоод байгаа юм. 

Гэтэл татвар өөр, тоон суурь дээр тулгуурласан тийм татварыг нэхдэг гэж би ойлгодог. Яагаад гэвэл аккурэль суурьтай  бол янз бүрийн татваруудыг нуудаг хоёр, гурван баланстай байх үндэслэл харагдахгүй байгаа юм. Гэтэл тоон суурьтай татварын тайланг гаргуулдаг учраас хоёр, гурван баланстай тийм тооцоо гарч ирээд байна. Энэ дээр ямар өөрчлөлт оруулах тийм боломж бий юу? Яагаад гэвэл олон улсын нягтлан бодох бүортгэлийн системд Монгол Улс 1990 онд орчихсон мөртлөө Татварын хууль нь үүнтэйгээ огт зохицолдохгүй яваад байна гэж, энэ зөв үү? буруу гэж асуух гэсэн юм.
Ц.Даваасүрэн: Энэ аж ахуйн нэгжүүдийн хувьд аккурэль руу шилжих үйл явц ерөнхийдөө сайн явж байгаа. Төсвийн байгууллагуудын санхүү, бүртгэл, тайлан дээр учир дутагдал бий, мөнгөн суурьтай байгаа. Тэгэхээр энэ аккурэль суурь руу шилжих процесс удаан явдаг. 8-10 хэдэн жил явдаг. Тэгэхээр шат дамжлагаараа явж байна гэж ойлгож болно. Аж ахуйн нэгжүүдийн хувьд харьцангуй аккурэль сууриар тайлагнадаг болж байгаа.  Татвар дээрээ нэгтгэгдээд ингээд ирэхээр жишээ нь төсвийн байгууллагуудын хувьд харин мөнгөн суурьтай байгаад байгаа.  Энэ дээр нэмж тодруулах зүйл бий юу? 
Я.Мишиглүндэн:  Хамгийн гол нь Сангийн яам, Татварын байгууллага хоёрын нэг тавьж байгаа том  зорилт юу вэ гэхээр, энэ зөрүүний асуудал байгаа. Байнгын болон түр зөрүүний асуудал. Үүнийг зохицуулахаар  2010 онд Сангийн сайдын тушаал гараад, энэ зөрүүгийн тайлангийн асуудлыг үндсэндээ журам гарч, зохицуулагдаад явж байгаа. Одоо энэ дээр Гарамгайбаатар даргын ярьж байгаа шиг тийм юм гарахаа больж байгаа, нэгд.

Хоёрт, манайх чинь Нягтлан бодох бүртгэлийн олон улсын стандартыг  Нягтлан бодох бүртгэлийн хуулиараа бодлого болгоод ингээд тавьчихсан. Бүрэн нэвтрэхтэй холбоотой асуудал нь учир дутагдалтай байгаа юм. Тэгээд энэ хуулийг бүрэн нэвтрүүлэхтэй холбоотой асуудал бол зөвхөн Сангийн яамны асуудал. Ерөөсөө татварын байгууллага, татварын байцаагч, татварын асуудалтай харьцдаг манай нийгэмлэгийн ч гэсэн энэ асуудал болж байгаа юм. Бид бол Нягтлан бодох бүртгэлийн олон улсын стандарт, санхүүгийн тайлангийн олон улсын стандартыг нэвтрүүлэх энэ ажилд нэгдэж, гар нийлж ажиллаж чадаж байгаа.
Ц.Даваасүрэн: Эрдэнэбат гишүүн тодруулъя.
Ж.Эрдэнэбат: Ер нь би түрүүн яагаад энэ мэргэшсэн байх ёстой вэ? 2 жил гэдэг чинь арай бага юм биш үү гэж хэлээд байгаа нь юутай холбоотой вэ гэхээр, энэ бизнесийн орчин гэдэг маань өөрөө маш өргөн ойлголт шүү дээ. Тийм учраас дөнгөж сургууль төгсөөд хоёр жил нэг байгууллагад ажиллаж байгаад, тэгээд шууд татварын зөвлөгөө өгөх  их том албан тушаалтай хүн болно гэхэд үнэхээр худлаа.  Хэцүү шүү дээ. Хүнд үйлдвэрийн салбар нэг өөр, хөнгөн үйлдвэрийн салбар нэг өөр, мал аж ахуйн салбар нэг өөр. Тариалангийн салбар нэг өөр. Ерөөсөө тайлан гаргаж байгаа үйл ажиллагаа чинь бүгдээрээ бүтээгдэхүүнийг хэрхэн өртгийг нь тооцож байна вэ гэдгээсээ хамаараад өөр өөр гарч байгаа шүү дээ. Тийм учраас би үүнийг таниас асуугаад байгаа юм. Хийгдэх боломж байгаа юм уу? үгүй юу?
Я.Мишиглүндэн: Ойлголоо. Хугацааг сунгаж болно, 5 жил ч байдаг юм уу? 
Ц.Даваасүрэн: Хэлэлцүүлгийн явцад үүнийг яръя.
С.Ганбаатар:  Энэ уг нь татварын асуудал гэхээсээ илүү Батбаяр сайдын эдийн засгийн том асуудал шүү дээ. Бүх талаараа хүчтэй байна гэдэг, бүх талаараа сулын шинж. Энэ олон мянган жижиг, дунд үйлдвэрлэл гэж бүх юмыг гурилдаж тараахын оронд бодлогоор, ямар юм би болгох гээд байгаа юм бэ? гэдэг асуултандаа хариулж байж дараа нь энэ хөнгөлөлтийн асуудал яригдана. 
Ц.Даваасүрэн: Та татварын мэргэшсэн, итгэмжилсэн нягтлангийн асуудал одоо явж байна. Наадах чинь хоёр дахь асуудал.

Санал хэлэх гишүүн байна уу? 

Эрдэнэбат гишүүн, Ганхуяг гишүүн.
Д.Эрдэнэбат: Үүнийг би хэрэггүй гэж хэлээд байгаа юм биш л дээ.  Сая нэг ийм ноцтой үг хэллээ, хэн хэлчихэв. Энэ бол татвар төлөгчдийн  эрх ашгийг хамгаалах ёстой юм. Харамсалтай нь энэ дотор эрх ашиг гэдгийг нь олж харахгүй байна. Энэ бас захиргааны  байгууллага шиг  үзсэн. Би энгийнээр төсөөлөхөд, би нарийн юмыг нь мэдэхгүй л дээ, татвартай холбоотой.  Гэхдээ миний бизнес эрхэлж байх үед энэ зөвлөгөөтэй, зөвлөгөөгүй олон зөвлөхүүд байгаад яваад байдаг байсан зүйл дээр  дахиад нэг хяналт, шалгалтын маягтай юм ирж байгаа. Энэ татвар төлөгчдөд өөрсдөд нь хэр зэрэг дарамт болох вэ гэдгийг бид нар заавал тооцож үзэх ёстой юм. 

Энэ дээр ийм байгаа.  Хэрвээ тэгэх юм бол татварын мэргэшсэн зөвлөхийнхөө хуулийн гол зорилгыг татвар төлөгчдийн эрх ашгийг хамгаалах гэдэг үг, өгүүлбэр, тэднийг өмгөөлөх энэ юмнуудаа оруулж өгөхгүйгээр баахан бүтцийг нь захиргааны шинжтэй  юм хийчихээд, бид нар үүнийг өмгөөлөх гэж байгаа юм гэвэл наадах чинь бүтэхгүй ээ, нэгд.

Хоёрт, энд муухай ноцтой үг байгаа. Хяналт тавих гэж байгаа. Хэнд хяналт тавих гээд байгаа юм бэ?  Буцаагаад татвар төлөгчдөд хяналт тавих гээд байгаа юм уу? энэ байгууллага чинь. Ийм ийм юмнуудаа бүгдээрээ нэг эргэж хараач ээ. Тэгээд энд бас нэг итгэмжилсэн хуулийн этгээд буй болох юм байна. Хуулийн этгээдийг дагасан баахан итгэмжлэгдсэн нягтлан бодох гэнэ үү? татварын, ийм юмнууд буй болох юм байна гээд, энэ чинь өөрөө, би бизнес эрхлэгч, тэгээд эд нар төлбөртэй, төлбөргүй янз янзын үйлчилгээ үзүүлэх юм байна. Давхар дарамт болгоод хувирчих вий гэдэг болгоомжлолын үүднээс би одоогийн  Засгийн бодлоготойгоо уялдуулаад эргээгээд оруулъя, би буцаая гэж байгаа юм биш. Үүнийгээ жаахан хойшлуулаад, хэдүүлээ хараад, чиглэл, зорилгыг нь тодорхой болгоод оруулаад ирэх нь зөв юм уу гэсэн саналаа хэлж байгаа юм.
Ж.Эрдэнэбат: Миний хувьд  энэ нэг талдаа зөв зүйтэй арга хэмжээ, ажил болж байгаа юм. Тэгэхдээ нөгөө талаараа Засгийн газраасаа байдаг юм уу? энд тэндээсээ журам гаргаж ирээд, заавал энэ татварын мэргэшсэн зөвлөхөөр хянуулсан байх ёстой гэсэн тийм шаардлагыг тавих юм бол энэ маань эргээд татвар төлөгчдөө дарамт болно. Тийм учраас үүнийгээ яг энэ байгаа байдлаар нь даатгал шиг сайн дурын үндсэн дээр даатгагддаг даатгал шиг тухайн аж ахуйн нэгж өөрийнхөө бодлогыг татвар төлөх болоод энэ үйл ажиллагаатай холбоотой тайлан тэнцлээ гаргуулахдаа үүнийг өөрсдөө сайн дурын үндсэн дээр шийддэг байх ийм зарчмаар энэ хуулийн төслийг хийж байгаа гэж би ойлгож байгаа.

Тийм учраас энэ бол ер нь бол ийм байдаг. Орон нутагт ч ялгаагүй, Улаанбаатарт ч ялгаагүй. Жишээ нь нэг жижигхэн суманд хоёрхон нягтлан байдаг. Тэр тэр арван хэдэн аж ахуйн нэгжийн бүгдийнх нь тайланг гаргаад, гарын үсэг зурчихдаг. Тийм учраас энэ маань тэр олон юмтай холилдож байхдаа эргээд хариуцлагын механизм нь байдаггүй. Тийм учраас энэ бол нэг талдаа аж ахуйн нэгжийг өмгөөлсөн, энэ татварын мэргэшсэн зөвлөхөөр хянуулчихсан тохиолдолд аливаа татварын маргаан зөрчил гаргасан тохиолдолд энэ хүн хариуцлагаа хүлээнэ гэсэн ийм юм болгож өгч байгаа тохиолдолд  энэ тухайн аж ахуйн нэгждээ бас санхүүгийн талд, татвар төлөлт, ногдуулалтын талд нэлээн дэмжлэг туслалцаа болох хуулийн төсөл болсон байна гэж би хувьдаа үзэж байна.
Д.Ганхуяг: Энэ  их чухал хууль байна, нэгд. Дэмжих ёстой. Яагаад гэвэл  төр иргэний нийгмийн түншлэл гэж яриад байдаг. Дундаа холбоос байдаггүй ийм салбарууд олон байгаа. Нэгдүгээр хувилбар нь энэ. Энэ утгаар нь дэмжих ёстой гэж.

Хоёрт,  Мэргэшсэн зөвлөхийн зэрэг дэв нь мөнхийн байдаггүй юм билээ.  Зөвлөх инженер гээд насаараа явдаг.  Өөрийгөө боловсруулдаггүй. Тэгээд тэр чигээрээ байгаад байдаг. Тийм учраас татварын мэргэшсэн зөвлөх гэдэг зэрэг дэвийг тодорхой хугацаанд өөрчилж, шалгалт авч шийддэг байх ёстой. Энэ талаас нь харж үзээч гэж ингэж хэлэх байна. Зөвлөх үйлчилгээ гэдэг оюуны бизнес.  Бид бүхэн юм болгоныг үйлдвэрлэж чадахгүй, тийм учраас энэ мэргэшсэн зөвлөх үйлчилгээ гэдэг бол оюуны бизнес. Олон хүмүүс энэ дээр ажиллах боломжтой байгаа. Энэ утгаар нь дэмжих нь зүйтэй гэж хэлэх байна. Энэ бол хууль тогтоолын хүрээнд, тайлан баланс,  хамгийн сайн засаглалыг чинь ил тод засаглал гээд байгаа, энэ хүрээнд төр, хувийн  хэвшил, татвар төлөгч, татварын орлого бүрдүүлэгч хамтарч ажиллах гүүр болох учиртай юм. Үүнтэй холбоотой Солонгос, Японд кино байдаг. Энэ мэргэшсэн зөвлөх үйлчилгээний ямар мундаг улсууд байдаг вэ гээд. Ийм учраас үүнийг дэмжих нь зүйтэй.

Дэгийн тухай хуульд ямар заалт байгаа юм бол? анзаарах нь дээр болов уу? манай өмнөх Улсын Их Хурлын ихэнх “Б”, хоёр “Д” санаачилсан юм байна. Энэ долоон хүнээс одоо хоёр нь л Улсын Их Хурлын гишүүн байх шиг байна. Тийм учраас дэгийн тухай хуульд нийцэж байвал цааш нь хурдан явуулсан нь дээр байх гэсэн ийм саналтай байна.
Ц.Даваасүрэн: Энэ бол сайн дурын үндсэн дээр тайлангаа  мэргэшсэн нягтлангаар хийлгэх үү? үгүй юу гэдэг нь компаниудын сайн дурын хэрэг. Одоо энэ чинь  6-7 жил ийм юм явагдах нь явагдаж байгаа. Гэлээ гэхдээ хуулийн ямар нэг зохицуулалтгүй л байгаа юм. Тэр хүн компаний тайланг татвар дээр очоод хамгаалах эрх зүйг нь зохицуулж өгөөгүй байгаад байгаа юм. Тэр компанийг төлөөлж. Түүнийг нь зохицуулж өгөх гэж энэ хуулийн заалтуудыг нь оруулж өгч байгаа юм.

Нөгөө талаараа хяналт тавина гэдэг нь энэ  компаниудад хяналт тавьж байхгүй бол болохгүй. Ганхуяг гишүүний хэлээд байгаа үнэн.  Хэрвээ тэр хүн хуурамч тайлан гаргасан юм уу? хоёр тайлан гаргуулсан асуудалтай холбогдох юм бол тэр үед зөвлөхүүдийн эрхийг хураана, цолуудыг нь хураана гэж байгаа. Тэр хяналтын чиг үүргийг хэрэгжүүлэх юм. 

Би энэ хуулийн төслийг  нэн яаралтай хэлэлцээд явах нь зүйтэй, хэрэгтэй юм даа гэж бодож байна. Хэлэлцэх эсэхийг та бүхэн шийднэ.

Ингээд уг хуулийн төслөөр асуулт асууж, санал хэлж дууслаа.

Хуулийн төслийг хэлэлцэх нь зүйтэй гэсэн саналын томъёоллоор санал хураалт явуулъя. Дэмжиж байгаа гишүүд гараа өргөнө үү.

12-10.Дэмжигдлээ.

Байнгын хорооноос гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Ж.Эрдэнэбат танилцуулахаар тогтов.
Хоёр. Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төсөл /Хэлэлцэх эсэх/
Хуулийн төсөл санаачлагчийн илтгэлийг Сангийн сайд Улаан танилцуулна.
Ч.Улаан:  Баярлалаа.Байнгын хорооны дарга, эрхэм гишүүд ээ

Жижиг, дунд үйлдвэрлэлийн зориулалтаар импортолж буй тоног төхөөрөмж, сэлбэг хэрэгслийг Гаалийн болон Нэмэгдсэн өртгийн албан татвараас чөлөөлөх тухай хуулийн үйлчлэх хугацааг сунгахаар дараах хуулийн төслүүдийг та бүхэнд танилцуулж байна. үүнд:

1.Монгол Улсын Их Хурлаас 2009 оны 7 сарын 16-ны өдөр баталсан, Гаалийн албан татвараас чөлөөлөх тухай  хуулийн үйлчлэх хугацааг  сунгах талаар  хуульд өөрчлөлт оруулах тухай хуулийн төсөл.

2.  Хоёрдугаарт, Монгол Улсын Их Хурлаас 2009 оны 7 дугаар сарын 16-ны өдөр баталсан Нэмэгдсэн өртгийн албан татвараас чөлөөлөх тухай хуулийн үйлчлэх хугацааг сунгах талаар хуульд өөрчлөлт оруулах тухай хуулийн төсөл. 

З. Монгол Улсын Их Хурлаас 2009 оны 7 сарын 16-ны өдөр Жижиг, дунд үйлдвэрлэлийн зориулалтаар импортолж буй тоног төхөөрөмж, сэлбэг хэрэгслийг 2012 оны 12 дугаар сарын 31-ний өдрийг хүртэлх хугацаанд Гаалийн болон Нэмэгдсэн өртгийн албан татвараас чөлөөлөхөөр Гаалийн албан татвараас чөлөөлөх тухай, Нэмэгдсэг өртгийн албан татвараас чөлөөлөх тухай хуулийг баталсантай холбогдуулан Монгол Улсын Засгийн газрын 2009 оны 316, 2011 оны 100 дугаар тогтоолоор Жижиг, дунд үйлдвэрлэлийн зориулалт бүхий 33 чиглэлийн 789 төрлийн тоног төхөөрөмж, сэлбэг хэрэгслийг Гаалийн болон Нэмэгдсэн өртгийн албан татвараас чөлөөлөхөөр заасан байна.

Энэхүү чөлөөлөлтийн үр дүнд  2009-2011 онд нийтдээ 1942 иргэн, аж ахуйн нэгжийн 145,7 тэрбум төгрөгийн тоног төхөөрөмж, сэлбэг хэрэгсэлд  22,6 тэрбум төгрөгийн татварын  хөнгөлөлт үзүүлж, үйлдвэрлэгчдийн тоо жил ирэх тутам нэмэгдэж, техник технологио шинэчлэх, үйлдвэрлэлээ өргөтгөт, өрсөлдөх чадвараа сайжруулахад дэмжлэг авсан байна.


Манай улсад 66500 аж ахуйн нэгж үйл ажиллагаа явуулж байгаагаас 92 хувь нь 20 хүртэл ажиллагсадтай жижиг, дунд үйлдвэрлэл эрхлэгчид хамаардаг бөгөөд үүнээс 10-20 орчим хувь нь сүүлийн жилүүдэд тоног төхөөрөмжөө шинэчилсэн  байна. Тэгвэл үлдсэн 80 орчим хувь нь тоног төхөөрөмжөө шинэчлэх, үйлдвэрлэлээ өргөтгөх шаардлагатай гэсэн судалгаа  гарсан байгаа. Цаашид  дээрх хуулиудын үйлчлэх хугацааг дахин нэг жилээр буюу 2013 оны 12 дугаар сарын 31-ний өдрийг дуустал сунгах нь зүйтэй гэж хуулийн төслүүдийг боловсруулан танилцуулж байна.

Энэ төслүүд батлагдсанаар жижиг, дунд үйлдвэрлэл эрхлэгчдийн тоног төхөөрөмжийн шинэчлэлд дэвшил гарч, өрсөлдөх чадвар нэмэгдэн, бүтээгдэхүүн үйлдвэрлэлийн чанар, тоо хэмжээ нэмэгдэж, дотоодын үйлдвэрлэлд өсөлт гарах ач холбогдолтой гэж үзэж байна.

Түүнчлэн импортыг орлох бүтээгдэхүүн үйлдвэрлэх нөхцөл боломжийг бүрдүүлж, улмаар гадагшаа урсах валютын урсгалыг багасгах болно гэж үзэж байна.

Эдгээр хуулиудын төслүүдийг хэлэлцэн шийдвэрлэж өгөхийг хүсье. Баярлалаа.
Ц.Даваасүрэн: Улаан сайдад баярлалаа. 

Хуулийн төслийг хэлэлцэж байгаатай холбогдуулан Сангийн дэд сайд С.Пүрэв, Сангийн яамны Төрийн нарийн бичгийн дарга Баттөр,  Төсвийн бодлогын газрын дарга Ж.Ганбат, Хөрөнгө оруулалтын хэлтсийн дарга Батгэрэл, Орлогын хэлтсийн дарга Доржсэмбэд,  Ахлах мэргэжилтэн С.Мөнгөнцэцэг нэр оролцож байна.

Төслөөс асуух асуулттай гишүүн байна уу? Эрдэнэчимэг, Эрдэнэбат, С.Ганбаатар гишүүд.
Л.Эрдэнэчимэг: Жижиг, дунд үйлдвэрлэлийг дэмжиж байгаа нэлээн сайхан арга хэмжээ гэж харж байна.  Гэхдээ энэ нэг жилийн хугацаанд жижиг, дунд үйлдвэрүүд амжаад хамаг тоног төхөөрөмжөө оруулж ирэх шанс харагдаад байна. Гэтэл арилжааны банкны зээлийн хүү хамгийн өндөр байгаа үед энэ хугацаа нь таарч харагдаад байгаа юм. Жижиг, дунд үйлдвэрийг дэмжих зээл энд давхар явж байгаа юу? хэдэн тэрбумын зээл энд байгаа юм бэ, энэ төсөлд суусан бэ гэдгийг сонирхож байна.
Ч.Улаан: Хугацааны хувьд нэг жилээр  хугацааг нь сунгаж гэж ингэж оруулж ирж байна. Ер нь  Засгийн газрын мөрийн хөтөлбөрт тусгагдсаны дагуу Засгийн газар Татварын хоёр дахь үе шатны шинэчлэлийг боловсруулж Их Хуралд оруулж ирэхээр ажиллаж байгаа. Энэ хүрээнд Татварын шинэчлэл, энэ дотроо татварын хөнгөлөлт, чөлөөлөлтийн асуудал иж бүрнээрээ орж ирэх учраас хугацааг ингэж тодорхойлсон юм. Ирэх жилдээ багтаж энэ хууль иж бүрнээрээ цогц бодлого болж гарна гэж ингэж бодож байгаа. Ер нь цаашдаа энэ жижиг, дунд үйлдвэрийг дэмжихэд төсвөөс дэмжлэг үзүүлэх энэ процесс үргэлжлэн хэрэгжинэ. Жижиг, дунд үйлдвэрийн санд тодорхой хэмжээний дэмжлэг үзүүлэхээр төсөв дээр суусан байгаа. Мөн сум  хөгжүүлэх санд улсын хэмжээгээр 24 тэрбум төгрөгийн санхүүжилт хийхээр тусгагдсан.  Тэгэхээр энэ бүхэн маань энэ жижиг, дунд үйлдвэрийг санхүүгийн эх үүсвэрээр дэмжихэд чиглэгдэж байгаа ийм арга хэмжээ байгаа юм. Ер нь цаашдаа татварын шинэчлэлийн хүрээнд ч гэсэн бид нар  чухам ямар хэлбэрээр дэмжих вэ гэдэг энэ асуудлыг оновчтой  хэлбэрийг нь олох талд ажиллах ёстой байх гэж бодож байна.  Баярлалаа.
Ж.Эрдэнэбат: Ирэх оны хувьд татварын шинэчлэлийн хүрээнд энэ татварын хөнгөлөлт, чөлөөлөлттэй холбоотой асуудлуудыг нэгмөсөн шийднэ гэж сая сайд хэлж байх шиг байна. Ер нь  2009 онд батлагдсан хуулиас хойш сүүлийн жилүүдэд гээд таны хийсэн танилцуулгад ярьснаар үндсэндээ өнөөдөр Монгол Улсад үйл ажиллагаа явуулж байгаа жижиг, дунд үйлдвэрлэлүүдийн 20 орчим хувь нь техник тоног төхөөрөмжөө шинэчилсэн. Цаашдаа  80 орчим хувь нь шинэчлэх зайлшгүй шаардлагатай байгаа гэсэн ийм танилцуулгыг сая та хийсэн. Бидэнд ч гэсэн энэ ирсэн байгаа. З жилийн хугацаанд 20 орчим хувийг шинэчилж чадаж байгаа юм бол цаашдаа дахиад  үүнийг 2,5 жилийн хугацаанд, үүнийг дахиад хугацааг нь сунгаад өгчихвөл яасан юм бэ? магадгүй ирэх жил татварын шинэчлэлийн бодлогын асуудал чинь амжаагүй тохиолдолд энэ хуулиа дахиад бас нэг жилээр сунгаад явах ийм шаардлага үүсчих юм биш биз дээ. Тийм учраас тэртэй, тэргүй  татварын шинэчлэлийн бодлого чинь ирэх жилд хийгдчих юм бол энэ хуулиуд нь дагаад хүчингүй болчих байх л даа. Тийм учраас үүнийгээ хугацааг нь нэг жилээр биш, 5 жилээр нэмээд, нэгмөсөн оруулсан байгаад, хэрвээ шинэчлэл нь хийгдчихдэг юм бол түүгээрээ тэгээд хууль нь хүчингүй болоод явна биз гэсэн ийм байдлаар үүнийгээ оруулбал яасан юм бэ гэсэн ийм асуулт байна. Энэ тохиолдолд ямар ч байсан 80 орчим хувь нь тоног төхөөрөмжөө шинэчилэх байх л даа.
Ч.Улаан:  Ер нь бол энэ дэмжлэгийг цааш нь хэдий хугацаанд үзүүлэх вэ? ямар хэлбэртэй байх вэ гэдэг бол энэ татварын иж бүрэн шинэчлэлийн хүрээнд яригдах нь ойлгомжтой асуудал гэж бодож байгаа юм. Тийм учраас  одоо бол энэ хугацааг нь бид нар нэг жилээр л сунгаж байна. Ирэх нэг жилийн хугацанд татварын хоёр дахь үе шатны шинэчлэл маань шийдэгдээд, хэрэгжээд эхэлчих байх гэж ингэж бодож байгаа учраас ингэж оруулсан юм.

Тэртэй тэргүй шинэчлэгдэнэ гэж бодвол нэг жилээр сунгасан ч адилхан,  10 жил тавьсан ч адилхан. Харин урт хугацаа тавибал бүр цалгар, назгай байдалд оруулчих юм биш байгаа гэсэн ч болгоомжлол байж болох талтай. Ер нь бол  жижиг, дунд үйлдвэрлэл өөрөө маш их мобильный маш хурдан хугацаанд байгуулагдаж, үйл ажиллагаагаа өөрчилж байдаг. Ингээд бодоход  100 хувь шинэчлэгдлээ гэж үзэх тийм тохиолдол гарахгүй юм шиг байгаа. Тэгэхээр энэ маань цаашдаа ямар байх вэ? хэдий хугацаатай байх вэ гэдгийг энэ шинэчлэлийн хүрээнд авч үзэх нь зүйтэй  юм болов уу гэж ингэж тавьсан юм. Тэгээд хэлэлцүүлгийн явцад ярьж байгаад үүнийг оновчтой хэлбэрээр нь  шийдэж болох байх гэж бодож байна.
С.Ганбаатар: Энэ бол мэдээж чухал. Тэгэхдээ бүх талаараа хүчтэй байх гэж оролдоод, бүх талаараа сулын шинж гэдэг  шиг ямар ч, энэ чинь цаад утгаараа татварын, санхүүгийн асуудал биш, маркетингийн үйлдвэрлэлийн, нэмүү өртөг бий болгох, ажлын байр бий болох хөтөлбөр шүү дээ. Жижиг, дунд үйлдвэрлэл гэдэг том хөтөлбөрийн хаана явж байна вэ гэдэг  нь  үүнийг харагдуулж байж ярих ёстой шүү.  Багцаа бий болгох гэж үүнийг ярьж байгаа юм шүү дээ. яг хүчний төвлөрөл нь хаана байгаа юм бэ? жижиг, дунд үйлдвэрлэлийн яг аль хэсэгт нь гэдэг юмаа тодорхой байж энэ үр дүнд гарна. Талын нэг тарааж хаяна гэдэг бол байж болохгүй. Энэ дээр жижиг дунд үйлдвэрлэл яг аль зах зээл дээрээ төвлөрөх гээд байгаа юм бэ гэдэг нь энэ дээр тодорхойгүй байна.  33 чиглэлийн 789 төрлийн тоног төхөөрөмж гэж байгаа.  Тэгсний оронд энд чинь  яг одоо олон улсын түвшиндээ ярихаад бид энэ чиглэлээрээ  гарч ирнэ ч гэдэг юм уу? эсхүл зэс, турбаны үйлдвэрлэлээр манай жижиг, дунд үйлдвэрлэлийнхэн бүгдээрээ яг энэ 4 жилд гарч ирнэ. Энэ зах зээл рүү орно гэдэг юм уу? ийм тодорхой зүйл байхгүй байна.  Зах зээлийн маркетингийн ялгарлын зүйл маань, үүний араас чинь хөдөлмөр эрхлэх дэмжих сангийн  зээл өгнө гэж яриад байдаг, энэ хоорондын уялдаа нэг л гарч өгөхгүй байна. Энэ талын судалгаа, шинжилгээ, дүгнэлтүүд байгаа юу?  Яг ямар зах зээл рүү орох гээд байна вэ? нэгдүгээр зүйл.

Хоёрдугаар зүйл дээр,  ажил олгогч эздийн жижиг, дунд үйлдвэрлэлийн байгууллагуудтайгаа ярилцаж, ойлголцож гэрээ хийсэн юм бий юу? Ганбат аа. 
Ч.Улаан: Энэ талаар  Ганбаатар гишүүний ярьж байгаа тодорхойгүй байна, хавтгайрсан шинжтэй байна. Яг одоо онолсон тодорхой бодлого харагдахгүй байна гэж байгаатай санал нэгдэж байгаа. Тийм учраас цаашдаа үүнийг боловсронгуй болгох чиглэлээр ажиллах нь зүйтэй юм гэж бид үзэж байгаа юм.  Шаардлагын хэмжээнд иж бүрэн дүгнэлт хийчих хэмжээний судалгаа бол өнөөдөр бидэнд хараахан алга байна. Өнгөрсөн хоёр жилийн дүнгээр үзэхэд 2000-аад аж ахуйн нэгж хөнгөлөлт, чөлөөлөлтөд хамрагдсан байна. Нийт аж ахуйн нэгжтэйгээ харьцуулаад үзэхэд энэ маань өчүүхэн жаахан хэмжээ. 2-3 хувь хүрэхтэй, үгүйтэй. Тэгэхээр энэ дээрээс ч гэсэн бид бас дүгнэлт хиймээр байгаа юм. Энэ маань нийтийн сонирхол татсан тийм үйл явц болж чадаж байна уу? үгүй юу? цаашилбал, яг аль салбартаа ач холбогдол өгч бүх талаа дэмжих юм бэ гэдгийг бас ул суурьтай судлах ёстой ийм асуудал бас нээлттэй байгаа юм.

Нөгөө талаар яг энэ дэмжлэг маань чухам юу байх юм бэ? чөлөөлөлт байх юм уу? хөнгөлөлттэй санхүүжилт байх юм уу? бусад механизмууд байх юм уу? эсхүл татварын хувь хэмжээ байх юм уу? вообще татварыг тэг болгох асуудал байх юм уу гэх зэрэг нэлээд асуудлуудыг нэг мөр судалж байж, дараагийн цогц бодлогоо гаргах шаардлагатай болоод байгаа юм.  Ийм учраас энэ судалгааг цаашид хийх шаардлагатай байгаа.

Ер нь энэ мөрдөгдөж байгаа хуулийг цааш нь үргэлжлүүлээд мөрдье гэдгийг бас нэлээд түвшинд ярьж, энэ хуучныг нь хэвээр үлдээе гэсэн санал гарсны үндсэн дээр бид нар үүнийг оруулж ирж байгаа юм.
Ц.Даваасүрэн: Асуулт асууж дууслаа. Санал хэлэх гишүүн байна уу? алга байна.

Санал хураалт явуулъя.

Хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

12-12. Дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Л.Эрдэнэчимэг танилцуулахаар тогтов.

Өнөөдрийн хуралдаанаар хэлэлцэх асуудал дууслаа. Баярлалаа.

Одоо Зарлагын хяналтын дэд хороо хуралдана.
Хуралдаан 15 цаг 20 минутад өндөрлөв. 
Соронзон хальснаас буулгасан:

ХУРАЛДААНЫ ТЭМДЭГЛЭЛ 

ХӨТЛӨГЧ: 

